
ABSTRAK 

 

 

 

Kajian ini bertujuan membangunkan dan menguji keberkesanan kit bacaan awal 

Bahasa Malaysia untuk kanak-kanak yang diberi nama KitAB Cerdas. Pembangunan 

KitAB Cerdas dilaksanakan dengan menggunakan Model ADDIE KitAB Cerdas. 

Pendekatan kuantitatif menggunakan reka bentuk kuasi-eksperimental digunakan 

untuk menguji keberkesanan KitAB Cerdas ke atas kemahiran bacaan awal kanak-

kanak TASKA dari aspek sub-kemahiran sebutan bunyi huruf vokal, bacaan suku 

kata, bacaan perkataan bermakna dan bacaan ayat mudah. Kajian ini melibatkan 159 

orang kanak-kanak TASKA Yayasan Pembangunan Keluarga Negeri Terengganu 

(YPKT). Subjek kajian diagihkan mengikut TASKA masing-masing kepada 

kumpulan rawatan dan kumpulan kawalan. Instrumen kajian yang digunakan 

merupakan soal selidik analisis keperluan, borang penilaian KitAB Cerdas, borang 

maklumat tahap literasi awal kanak-kanak dan soalan ujian pra/pasca untuk 

kemahiran bacaan awal. Selain daripada itu, data kualitatif dikutip melalui analisis 

dokumen dan rakaman video semasa penggunaan KitAB Cerdas. Data kuantitatif 

dianalisis menggunakan ujian MANCOVA, Ujian-t  dan Korelasi Pearson sementara 

perisian ATLAS.ti digunakan untuk menganalisis pemerhatian melalui rakaman 

video.  Dapatan kajian menunjukkan bahawa KitAB Cerdas berkesan secara 

signifikan dalam membantu pencapaian bacaan awal kanak-kanak TASKA untuk 

kesemua sub-kemahiran yang dikaji, terutama untuk sub-kemahiran bacaan suku kata 

dan perkataan bermakna. KitAB Cerdas juga berkesan dalam menarik minat dan 

penglibatan aktif kanak-kanak serta dapat merangsang kecerdasan pelbagai dalam diri 

kanak-kanak. Selanjutnya dapatan kajian menunjukkan bahawa terdapat hubungan 

positif yang signifikan antara kemahiran literasi awal dengan kemahiran bacaan awal. 

Selain daripada itu, dapatan kajian juga menunjukkan bahawa tidak terdapat pengaruh 

jantina ke atas pencapaian bacaan awal kanak-kanak melalui penggunaan KitAB 

Cerdas. Secara keseluruhannya dapatan kajian ini menunjukkan bahawa KitAB 

Cerdas telah dibangunkan secara sistematik dan berkesan dalam membantu 

pencapaian bacaan awal kanak-kanak tanpa melibatkan unsur bias gender. Kajian ini 

telah memberi implikasi bahawa penggunaan KitAB Cerdas dapat memberi impak 

yang positif kepada pengajaran dan pembelajaran literasi kanak-kanak. 

THE EFFECTIVENESS OF KitAB Cerdas ON EARLY READING 

ACHIEVEMENT OF TASKA CHILDREN 

 

 

 

ABSTRACT 

 

 

 

The purpose of this study is to develop and test the effectiveness of a Bahasa 

Malaysia early reading kit for young children, called KitAB Cerdas. KitAB Cerdas 

was developed based on KitAB Cerdas ADDIE Model. Quantitative approach using 

quasi-experimental design was used to test the effectiveness of KitAB Cerdas on early 

reading skills, referring to the skills of uttering vowel sounds, reading syllables, 

reading meaningful words and reading simple sentences. Subjects were children of 

Yayasan Pembangunan Keluarga Terengganu (YPKT) childcare centres (TASKA). 

Subjects in intact group within their respective TASKAs were assigned according to 

treatment and control group. The instruments used were needs analysis questionnaire, 

evaluation forms of KitAB Cerdas, checklists of early literacy skills and pre-test/post-

test questions for early reading skills. Besides that, qualitative data was collected via 

documents analysis and video recordings during the activity using KitAB Cerdas. 

Quantitative data was analysed using MANCOVA, t-test and Pearson Correlation 

while ATLAS.ti software was used for analysing the video recordings. The findings 

indicated that KitAB Cerdas was significantly effective in helping the subjects in 

acquiring the early reading skills for all sub-skills, especially the skills of reading 

syllables and meaningful words. KitAB Cerdas was also effective in attracting the 

interest and promote active participation of the children, besides able to stimulate 

their multiple intelligences. Results also revealed that there was a significant positive 

relationship between early literacy skills and early reading skills. Element of gender 

has no influence on early reading achievement of the children who used KitAB 

Cerdas. In conclusion, KitAB Cerdas has been developed systematically and effective 

in helping the children involved to achieve the early reading skills without giving 

gender bias influence. The study implicates that the use of KitAB Cerdas can give 

positive impact to the teaching and learning of children’s literacy. 

  BAB 1

 

 

 

PENGENALAN 

 

 

 

1.1 Pendahuluan 

 

Bab ini menghuraikan aspek-aspek penting yang berkait secara langsung dengan 

kajian yang telah dijalankan.  Apek-aspek yang dibincangkan termasuk pendahuluan 

berkaitan perkembangan bahasa kanak-kanak, latar belakang kajian, pernyataan 

masalah, kerangka konseptual kajian, objektif kajian, soalan kajian, hipotesis kajian, 

skop kajian, batasan kajian, kepentingan kajian, definisi istilah dan rumusan bagi 

keseluruhan aspek yang dihuraikan.   

 

 Secara umumnya perkembangan bahasa kanak-kanak bermula sejak kanak-

kanak tersebut lahir dan berkembang dengan pengalaman langsung, asuhan, didikan 

dan galakan yang diberikan oleh orang yang lebih dewasa di sekeliling mereka. Fakta 

ini telah banyak diperkatakan oleh para pengkaji terdahulu seperti Beaty dan Pratt 

(2007), Berk (2009), Chomsky (2000), Mahzan (2012), Morrison (2011), Piaget 

(1959), Whitehurst dan Lonigan (1998) dan ramai lagi pakar pendidikan awal kanak-

kanak. 

 

 Perkembangan bahasa kanak-kanak melibatkan keupayaan dalam kemahiran 

mendengar, bertutur, membaca dan menulis. Walaupun terdapat pelbagai perdebatan 

terhadap jenis kemahiran yang dikuasai terlebih dahulu oleh kanak-kanak seperti yang 

diperkatakan oleh Berk (2009), DiBello (2009) dan Morrison (2011), apa yang pasti 

adalah terdapat kemahiran bahasa yang diperoleh kanak-kanak secara semula jadi dan 

ada juga yang perlu diajar kepada mereka.  

 

Kemahiran mendengar dan bertutur diperoleh kanak-kanak normal secara 

semula jadi semenjak mereka lahir. Hal ini telah disebutkan dengan jelas oleh Beaty 

dan Pratt (2007), Berk (2009), Mahzan (2012) dan Morrison (2011). Kanak-kanak 

telah sedia ada alat pemprosesan bahasa dalam otak yang dinamakan sebagai 

Language Acquisition Device (LAD) oleh Chomsky (2000) di mana mereka dapat 

memproses perkataan yang didengari dan mampu mengulang sebutan perkataan 

tersebut untuk digunakan pada masa yang sesuai berdasarkan pengalaman daripada 

persekitaran mereka.  

 

Namun demikian kemahiran membaca dan menulis perlu diajarkan kepada 

kanak-kanak. Kemahiran membaca dan menulis merupakan dua elemen literasi 

seperti yang dinyatakan oleh Mahzan (2012). Kemahiran literasi awal diperoleh 

secara semula jadi oleh kanak-kanak tetapi kemahiran membaca perlu diajar kepada 

mereka (Mahzan, 2012; Naimah, Nor Hashimah & Hashim,  2011). Kemahiran 

membaca amat penting dikuasai oleh kanak-kanak bagi membolehkan mereka 

meneroka dan menggarap ilmu pengetahuan baharu dalam proses tumbesaran mereka, 

sehingga kanak-kanak memasuki alam persekolahan formal. 

 

1.2 Latar Belakang Kajian 

 

Kajian yang dijalankan adalah berkaitan kemahiran bacaan awal kanak-kanak di pusat 

didikan awal kanak-kanak berumur lahir hingga empat tahun, yang dinamakan 

sebagai taman asuhan kanak-kanak (TASKA).  Namun demikian sebelum masalah 

kajian dirungkaikan, beberapa aspek berkaitan kemahiran membaca perlu 

diperjelaskan bagi menghurai latar belakang yang menjadikan pengkaji memilih 

bidang ini sebagai fokus kajian. 

 

Keupayaan membaca merupakan salah satu kemahiran yang sangat penting 

untuk dikuasai oleh setiap individu.  Kemahiran membaca adalah kemahiran asas 

yang mempengaruhi setiap aspek dalam pembelajaran kanak-kanak, bermula daripada 

umur awal kanak-kanak sehingga ke sekolah menengah.  Membaca bertujuan untuk 

menyeronokkan diri, memberi pengalaman yang tidak disangka, memberi cabaran  

untuk maju, menjelajah perasaan dan untuk melihat kemungkinan orang lain bersetuju 

atau tidak dengan pendapat kita (Kamisah, 2011; Mahzan, 2008; McDonald, 1998; 

Morocco, 2001).    

 

Definisi membaca bukanlah semata-mata merupakan satu bentuk pendekodan 

(mengenal pasti dan menyebut perkataan) terhadap kandungan bahan bercetak, tetapi 

juga satu proses pembentukan dan pemberian makna oleh pembaca ke atas bahan 

yang dibaca.  Aktiviti membaca dan memberi makna merupakan satu proses yang 

konstruktif dan dinamik, dan saling bantu  membantu antara satu sama lain (Mahzan, 

2008; Yahya, 2007). Oleh yang demikian, kita dapat melihat bahawa pembacaan 

merupakan satu proses interaksi secara langsung antara pembaca dengan bahan 

bacaan dan komunikasi secara tidak langsung antara pembaca dengan penulisnya.   

 

Proses membaca boleh merangsang kemahiran berfikir kanak-kanak, selain 

daripada memberi keseronokan meneroka pembelajaran yang lebih jauh. Membaca 

merupakan proses dalaman mental, yang berlaku secara bersepadu antara pemikiran, 

perasaan dan persepsi pembaca terhadap bahan bacaan (Naimah, Nor Hashimah dan 

Hashim, 2011). Membaca juga adalah satu proses berfikir yang tidak dapat 

diperhatikan secara langsung oleh orang lain (Heilman, Blair & Rupley, 1998; Yahya, 

2007). Proses membaca yang berlaku secara bersepadu ini boleh diarahkan kepada 

pembelajaran kemahiran berfikir oleh para pendidik awal kanak-kanak. 

 

 Kepentingan penguasaan kemahiran membaca sukar disangkal.  Tuntutan 

terhadap penguasaan kemahiran membaca telah disebutkan dengan jelas dalam kitab 

suci Al-Quran seperti petikan Surah al-Alaq yang bermaksud:  

“Bacalah (wahai Muhamad)  dengan nama  Tuhanmu  yang  menciptakan 

(sekalian makhluk). Ia  menciptakan  manusia  daripada  segumpal darah.   

Bacalah, dan Tuhanmu Yang Maha Pemurah. Yang mengajarkan 

manusia melalui pena dan tulisan.  Ia mengajarkan manusia apa yang 

tidak diketahuinya.” 

        (Surah al-Alaq: 1–5) 

 

Oleh yang demikian, minat terhadap bahan bacaan dan pembelajaran yang mengarah 

kepada penguasaan kemahiran membaca patut dipupuk terhadap kanak-kanak seawal 

yang mungkin. 

Kemahiran membaca merupakan kemahiran untuk hidup. Hal ini dihuraikan 

oleh Clark dan Rumbold (2006) di mana kemahiran membaca dapat membantu 

seseorang mendapatkan maklumat berkaitan perkara yang mahu diketahuinya dalam 

kehidupan seharian atau untuk berkomunikasi. Kemahiran membaca membolehkan 

manusia berhubung tanpa bersemuka seperti meninggalkan pesanan (Mahzan, 2012). 

Selain daripada itu, kemahiran membaca juga membantu pemahaman terhadap 

kandungan bahan makanan yang dibeli atau mempengaruhi orang ramai  untuk 

menggunakan sesuatu produk yang diiklankan.   

 

Kajian-kajian lepas telah membuktikan bahawa penguasaan kemahiran 

membaca menjadi jambatan untuk kanak-kanak menggarap ilmu, pembelajaran dan 

pengalaman baharu (Bingham & Patton-Terry, 2013; Lane, O’Shaughnessy, 

Lambrose, Gresham & Beebe-Frankenberger, 2001; Mohd.Yusof, 2002; Morocco, 

2001). Kemahiran membaca membolehkan kanak-kanak memperoleh pengetahuan 

mengenai tabiat orang lain, ilmu dalam bidang sejarah, sains sosial, kesenian bahasa, 

sains, matematik dan kandungan mata pelajaran lain yang mereka perlu kuasai di 

persekolahan formal (Juel, 1988). 

 

Dapatan kajian oleh Mohd. Yusof (2002) menunjukkan bahawa kanak-kanak 

yang tidak dapat menguasai kemahiran membaca akan menghadapi masalah untuk 

memahami mata pelajaran lain. Masalah dalam penguasaan membaca akan berterusan 

apabila kanak-kanak  meneruskan pendidikan mereka ke persekolahan formal seperti 

yang dilaporkan oleh Hornery, Seaton, Tracey, Craven, & Yeung (2014), malahan 

boleh berlanjutan sehingga ke sekolah menengah. 

Seseorang kanak-kanak tidak akan mampu untuk terus membaca dengan 

lancar. Kanak-kanak perlu didedahkan dengan kemahiran literasi awal terlebih dahulu 

sebelum kanak-kanak benar-benar diajar membaca secara konvensional (Beaty & 

Pratt, 2007; Morrow, 2009; Lonigan, & Phillips, 2007; Lonigan, & Shanahan, 2008; 

Lonigan, Shanahan, & Cunningham, 2008; Mahzan, 2012). Terdapat juga pakar 

pendidikan awal kanak-kanak dan pengkaji terdahulu yang menggunakan istilah tunas 

literasi (emergent literacy) pada peringkat ini (Schickendanz, 1999; Teale & Sulzby, 

1986; Whitehurst & Lonigan, 1998).  

 

Skop kajian yang ingin diketengahkan oleh pengkaji menjurus kepada bacaan 

awal,  iaitu kemahiran membaca selepas peringkat literasi awal. Oleh yang demikian 

perbezaan istilah dalam fasa literasi awal seperti yang dinyatakan di atas bukan 

menjadi isu yang besar. Apa yang lebih penting pendidik awal kanak-kanak arif 

bahawa peringkat literasi awal berlaku sebelum peringkat bacaan awal walaupun tidak 

ada titik pemisah untuk menentukan bila atau pada umur berapa peringkat literasi 

awal beralih kepada peringkat bacaan awal (Beaty & Pratt, 2007; Teale & Sulzby, 

1986). Kanak-kanak yang tidak didedahkan kepada penguasaan literasi awal terlebih 

dahulu sebelum mempelajari tahap bacaan awal boleh mengalami tekanan disebabkan 

mereka hanya menjalani latih tubi tanpa memahami makna pembelajaran secara 

kontekstual daripada bahan cetakan di persekitaran mereka.   

 

Setelah melalui fasa literasi awal, kanak-kanak boleh mula diajar untuk 

membaca. Peringkat perkembangan kemahiran membaca disebutkan oleh Tompkins 

(2003) sebagai tunas bacaan, bacaan awal dan bacaan lancar. Perkembangan 

kemahiran membaca melalui peringkat yang disebutkan ini bukan berlaku secara 


